
（四年級閩南語演說參考講稿） 

 
過年 

 

阮兜蹛佇較偏僻的庄跤，規个庄頭踅透透，干焦一間

𥴊仔店兼咧賣早頓。這間店仔細間罔細間，逐項都有咧賣。

尤其若到過年的時陣，這間𥴊仔店袂輸是集會所，庄裡的

人攏會來遮款年貨。平常時仔恬靜的庄仔頭，隨變甲鬧熱

滾滾。 

阮過年進前愛先大摒掃，阿母講，掃地掃壁角，洗面

洗耳空，叫阮袂使若胡蠅舞屎桮，著愛掃予澈底。阮阿媽

會炊一大床的菜頭粿，啊若發粿是阮爸仔咧負責的。今仔

炊好的時， 

我佮阿兄兩个枵鬼囡仔會先偷偷仔食幾喙仔。毋是我咧歕

雞胿，真正好食甲通人都呵咾。 

阿媽佮阿母閣會款一大桌的腥臊拜公媽，祈求祖先保

庇阮一家大細平安、順序。啊若阮兜的團圓飯食煞，阮囡

仔人等欲領紅包，序大人一个一个叫來講好話，向望阮乖

巧閣𠢕讀冊。阮提著紅包喙嘛足甜的，逐項攏嘛無問題。

會記得有一冬，我嘛想欲學大人分紅包，我做一个籤袋予

逐家抽，內面有的是「十箍」、「二十箍」、嘛有「多謝

照顧」，較濟的是「紅包愛加倍」，予人笑我厚面皮，實

在足好耍的。 

 

 

 

阮兜過年的時陣，雖然無咧耍牌仔、拍麻雀，毋過逐家開

講、泡茶、講笑詼，仝款足鬧熱的。 

啊若二九暝十一點過，阿姑、阿兄佮我負責拜拜請財

神。柑仔食完，柑仔皮愛擲佇每一間房間的壁角。閣來，

逐間房間攏愛點一葩細葩電火，講是欲迎接財神入來厝內。

厝裡拜完，阮就果子捾咧，做伙去隔壁庄的大廟拜拜。去

到遐，廟埕的人已經實捅捅， 攏是咧等開廟門欲搶頭香

的。逐擺廟門一下開開，規陣人相挨相𤲍傱入去廟內，手

裡的香有的用插的、有的用射的。一下無張持，阿姑的裘

仔去予香焠一空，有夠毋甘。彼个場面雖然有淡薄仔恐怖，

毋過真正心適閣趣味。 

廟裡逐冬攏會發福袋，內面貯一箍、兩箍的銀角仔

佮一个號碼。這个號碼愛保存一冬，明年閣來的時，廟

裡會公開抽獎，上大獎是一身細身金仔做的媽祖。抽著

的人誠福氣，因為伊會帶來好運，保庇你萬事攏如意。 

 

 

 
 


